


Namaz je vjernicima zaista propisan u naznačenom vremenu!
Kurʼan, En-Nisa, 103. ajet



Takvim sadrži početak vremena za pet dnevnih namaza (evka-
ti-hamse, bešvakat-namaz): sabah (fedžr), podne (zuhr), ikindiju 
(‘asr), akšam (magrib) i jaciju (‘išâ).

Namazi nisu čvrsto vezani za određenu vremensku tačku (sahat, 
vakat). Najbolje vrijeme za obavljanje namaza je početak vremena 
za taj namaz i zove se vaktul-fadile. Tada se obično na munarama 
uče ezani. Iza toga slijede dva dalja dozvoljena vremenska perio-
da, vaktul-hijâr i vaktul-dževâz. Četvrti period u kome je pokuđeno 
(mekrûh) klanjati zove se vaktul-dževazi me‘al-kerâheti. Peti period 
u kome je zabranjeno (haram) klanjati zove se vaktut-tahrîm, koji 
je još uvijek unutar vremena dotičnog namaza, ali je tako kratak da, 
ako se u njemu započne dotični namaz, svršetak će mu pasti u pe-
riod sljedećeg namaza (za vrijeme izlaska Sunca, za vrijeme zalaska 
Sunca i kada je Sunce na polovini neba). Akšam, jacija i sabah su 
noćni namazi, a podne i ikindija su dnevni namazi. U noćnim nama-
zima imam uči Kur’an naglas, a u dnevnim u sebi.

 (zuhr) ‒ Najvisočija tačka na nebu do koje se penje Sunce 
krećući se od horizonta naziva se zenitom (istiva’). U tom trenutku 
Sunce se nalazi na najvisočijoj tački na nebu i tada je zabranjeno 
(haram) klanjati. Zeval nastupa 1-2 minute iza toga, tj. kada Sunce 
krene prema zapadu i sjena predmeta se pojavi na istoku. Tada se 
može klanjati podne-namaz.  

1 Uvodno pojašnjenje kalendarskog pregleda i vaktije namaskih vremena prvotno je postavljeno na osnovu 
obrade i rada muvekita prof. M. Kantardžića: “Hidžretski kalendar i ostali kalendari kod islamskih naroda”, 
Prilozi za orijentalnu ƧƬlologiju, Orijentalni institut u Sarajevu, sv. III-IV, 1953. Za današnji tekst uvodnih 
pojašnjenja kalendarskog pregleda zaslužni su i svi dosadašnji muvekiti Islamske zajednice.
Vijeće muftija je utvrdilo tekst uvodnih pojašnjenja, kalendarskog pregleda, faza Mjeseca, mubarek dana i 
noći te vaktija namaskih vremena, usaglašavajući početak hidžretskih mjeseci, te vremena imsaka i jacija 
namaza sa proračunom Predsjedništva vjerskih poslova Republike Turske (Dijanet).

•  



 (‘asr) ‒ U trenutku kada sjena predmeta bude iste du-
žine tog predmeta, ne računajući njegovu sjenu u zenitu, nastupa 
vrijeme ikindija-namaza. 

(magrib) ‒ Zalazak Sunca je početak akšamskog vreme-
na (magrib). Vrijeme zalaska Sunca nastaje kada Sunce, tj. njegov 
gornji rub, potpuno zađe pod horizont mjesta ili kada se centar Sun-
ca spusti ispod horizonta za 16’ 1,5” (koliki je ugaoni radijus Sunca) 
pri čemu se uzima da je horizontalna refrakcija 34’. U trenutku zala-
ska Sunca zabranjeno je klanjati. U ovom takvimu na vrijeme astro-
nomskog zalaska Sunca dodan je temkin od šest minuta (za relativ-
nu nadmorsku visinu od 920 m). 

 (‘išâ) ‒ Vrijeme jacija-namaza nastupa nestankom crveni-
la (šefeka) na zapadnom horizontu. Tada je položaj Sunca 16˚ ispod 
zapadnog horizonta.   

 (fedžr) ‒ Vrijeme zore nastupa pojavom bjeline (fedžri-sa-
dik). Tada je položaj Sunca 18˚ ispod istočnog horizonta. 

 označava prestanak sabahskog vremena. U od-
nosu na astronomski proračun izlaska Sunca u takvimu je oduzeto 
šest minuta (temkina). Za vrijeme izlaska Sunca je zabranjeno (ha-
ram) klanjati.

 (savm-sijam) počinje kada je položaj Sunca 18˚ is-
pod istočnog horizonta i traje do zalaska Sunca (akšama).

 se klanja 45 minuta nakon izlaska Sunca.

 ‒ Vrijeme džuma-namaza je podnevsko vrijeme.



Na kretanju Mjeseca zasnovan je hidžretski kalendar (takvim) 
u kome se računaju godine po Hidžri, tj. od godine u kojoj je Mu-
hammed, a.s., doselio iz Mekke u Medinu. To je bilo 8. rebi‘ul-evvela, 
u ponedjeljak, 20. septembra 622. god. miladskog kalendara.

Hidžretski mjesec počinje one večeri (akšama) kada se prvi put 
iza mijene vidi mlađak. Pod vidljivošću mlađaka podrazumijeva se 
astronomska vidljivost. Ona je za neko mjesto pozitivna kada Sunce 
u mjestu promatranja zađe prije Mjeseca i tada, s tim akšamom, po-
činje naredni mjesec hidžretske godine. Ako je vidljivost negativna 
ili nula, tj. ako Sunce zađe poslije Mjeseca, odnosno u isto vrijeme 
kada i Mjesec, sutradan s akšamom počinje naredni mjesec hidžret-
ske godine. Islamska zajednica u Bosni i Hercegovini utvrđuje poče-
tak hidžretskih mjeseci i mubarek dana i noći uzimajući u obzir pro-
račun Predsjedništva vjerskih poslova Republike Turske (Dijanet).

Mjesečeva mijena nastupa onog trenutka kada Mjesec, kružeći 
oko Zemlje, stigne u središte njene sjene i kada ga Sunčeva svjetlost 
ne može osvijetliti, ni u najmanjoj njegovoj veličini, da bi mogao biti 
vidljiv bar kao najtanji srp. To je nulta minuta i to se naziva mijena 
Mjeseca. Od tog momenta pa nadalje, po astronomskom proračunu, 
svaki sljedeći minut je vrijeme novog hidžretskog mjeseca. Ako se, 
pak, traži vidljivost mlađaka golim okom, onda od tog momenta tre-
ba proteći određeno vrijeme. Vidljivost mlađaka zavisi od vremen-
skih prilika, nadmorske visine mjesta promatranja kao i oštrine oka 
promatrača.

Mjesec je okrenut Zemlji uvijek istom stranom svoje površine. Na 
sjevernoj polutki Zemljine kugle mlad Mjesec je ispupčenom stra-
nom uvijek okrenut nadesno a stari nalijevo. Astronomska vidljivost 
mlađaka zavisi od više faktora: geografske dužine i širine mjesta pro-
matranja, deklinacije Sunca, tj. od godišnjeg doba i deklinacije Mje-
seca. Astronomska vidljivost raste od istoka prema zapadu, i to za 
svakih 15° geografske dužine od jedne do četiri minute. U zimskim 
mjesecima (od 23. septembra do 21. marta) astronomska vidljivost 
raste s geografskom širinom, tj. sjevernija mjesta imaju veću astro-



nomsku vidljivost nego južnija. U ljetnim mjesecima je obratno, 
astronomska vidljivost opada s geografskom širinom, tj. u proljeće 
i ljeto sjeverna mjesta imaju manju astronomsku vidljivost od juž-
nih. Oko ljetnog i zimskog solisticija brže se mijenja astronomska 
vidljivost nego oko ekvinocija, gdje je ta razlika minimalna. To znači 
da je u mjestima sjeverne hemisfere najveća razlika u astronomskoj 
vidljivosti na početku ljeta i zime (do pola minute na 1° razlike u 
geografskoj širini), a najmanja na početku proljeća i jeseni.

Jedna godina hidžretskog kalendara ima 354 dana. Astronomski 
je utvrđeno da jedan lunarni mjesec ima prosječno 29 dana, 12 sati, 
44 minute i 3 sekunde (29,5306 dana). Sedmica ili hefta u našoj tra-
diciji počinje petkom, kada se klanja džuma-namaz, pa se taj dan i 
naziva džuma.

Dan u hidžretskom kalendaru počinje od zalaska Sunca i traje 
do sljedećeg zalaska. Budući da Sunce ne zalazi u isto vrijeme, to su 
početak i dužina ovog dana su različiti. Računanje vremena u ovom 
danu i njegovim dijelovima zove se alaturka i razlikuje se od alafran-
ga (srednjoevropsko vrijeme) u kojem dan uvijek traje 24 sata ‒ po-
činje od ponoći i traje do sljedeće ponoći.

S obzirom na to da računanje dana alaturka počinje prije nego 
alafranga, od akšama se dani u ta dva kalendara razlikuju i imenom 
i datumom. Od zalaska Sunca do ponoći dan nosi u hidžretskom ka-
lendaru (takvimu) ime i datum novog dana a u miladskom (alafran-
ga) kalendaru ime i datum dana koji je bio do zalaska Sunca.



Zemaljska kugla podijeljena je u 24 satne zone od kojih svaka 
ima 15 stepeni dužine. Svaki stepen ima po četiri minute. Svaka satna 
zona ima svoj meridijan. Svako mjesto na Zemlji pripada nekoj vre-
menskoj zoni. Sve opservatorije svijeta ravnaju se prema meridijanu 
engleske zvjezdarnice Grinič (Greenwich) koja se nalazi u blizini 
Londona, te se prema njemu mjere i određuju geografske dužine i 
zonalno vrijeme.

U odnosu na Grinič, kod nas je vrijeme jedan sat ranije pa će 
tako biti i u našem Takvimu, jer Bosna i Hercegovina pripada zoni 
srednjoevropskog vremena (SEV), dok je Engleska (Grinič) u zoni 
zapadnoevropskog vremena. Turska, Egipat i zemlje Bliskog istoka 
pripadaju istočnoevropskoj zoni i kod njih je vrijeme još jedan sat ra-
nije nego kod nas. To treba imati na umu i kada se razmatra trenutak 
susreta Sunca i Mjeseca i početka vidljivosti mlađaka.



Vaktija za pojedina mjesta u Bosni i Hercegovini dobija se ako vaktiji 
za Sarajevo, koja je u Takvimu data tabelama za svaki mjesec, dodamo 
vremensku popravku koju nazivamo mjesna vremenska razlika. Prilikom 
proračuna vremenskih mjesnih razlika Sarajevo je, čije su geografske ko-
ordinate: širina φ= 43°52' i dužina λ= -18°26', uzeto kao nulta tačka (φ° 
i λ°). Ostala mjesta u BiH, koja su smještena južno, sjeverno, istočno ili 
zapadno od Sarajeva, razlikuju se za neku vrijednost mjesne vremenske 
razlike (Tab. 2). Ovu popravku označit ćemo sa Δt. Ona se izražava i mi-
nutama vremena.

Mjesna vremenska razlika može biti pozitivna (+) ili negativna (-) i 
ima različite vrijednosti za pojedine vaktove. 

Ova popravka se (dovoljno tačno) može predstaviti u obliku formule:

∆t = ∆tλ + ∆tφ – zora i izlazak Sunca, 
∆t = ∆tλ  – podne i kibla-sat,
∆t = ∆tλ– ∆tφ – ikindija, zalazak Sunca i jacija;

gdje je:

∆t – ukupna vremenska popravka,
∆tλ – vremenska popravka prema geografskoj dužini,
∆tφ – vremenska popravka prema geografskoj širini.



(∆t
λ
)

Geografska dužina je ugao povučen iz središta Zemlje čiji jedan 
krak ide ka meridijanu povučenom kroz Zemljine polove i dato mje-
sto a drugi krak ide ka tzv. početnom meridijanu, koji prolazi kroz 
Grinič.

Popravka prema geografskoj dužini može se predstaviti u obliku 
formule:

Δtλ =(λ - λ°) x 4 minute
λ ‒ geografska dužina nekog mjesta,
λ° ‒ geografska dužina Sarajeva.
Množenjem sa četiri minute (1° geografske dužine = četiri vre-

menske minute) dobijamo vrijednost dužinske popravke u minuta-
ma vremena.

Dužinska popravka je pozitivna (+) za mjesta zapadno od Saraje-
va, a negativna (–) za mjesta istočno od Sarajeva.

(λ)

(φ)

∆φ(+)
∆λ (+)

∆φ(+)
∆λ (+)

∆φ(-)
∆λ (+)

∆φ(-)
∆λ (-)

φ= 43°52’
λ= -18°26’



(∆tφ)

Geografska širina nekog mjesta je ugao povučen iz središta Ze-
mlje čiji jedan krak ide ka ekvatoru a drugi prolazi kroz to mjesto.

Popravka prema geografskoj širini može se predstaviti u obliku 
formule:

Δtφ = Δ x g x (φ - φ°)
Δ ‒ Vremenska razlika za 1° geografske širine. Ona može imati 

predznak (+) ili (–) za razne periode tokom godine. Izračunata je 
korištenjem širinskih razlika izlazaka, odnosno zalazaka Sunca iz 
Astronomskog almanaha za mjesta čije se širine razlikuju za jedan 
stepen.

 Uvrštavanjem u početnu formulu, uz pretpostavku da ne posto-
ji dužinska razlika, dobiju se podaci prikazani u Tabeli br. 1. Treba 
znati da su uzimane srednje vrijednosti i da je u konačnom raču-
nu vršeno zaokruživanje vrijednosti na najbliži cijeli broj tako da se 
tačnost kreće u granicama jedne minute (ova vremenska razlika je 
prikazana u Tabeli br. 1).

g ‒ popravka čija je vrijednost 1,1 ako je φ > φ°, tj. mjesto sje-
verno od Sarajeva ili 0,9 ako je φ < φ°, tj. ako je neko mjesto južno od 
Sarajeva,

φ ‒ geografska širina nekog mjesta,
φ° ‒ geografska širina Sarajeva.

Korekcija je pozitivna (+) za mjesta sjeverno od Sarajeva a nega-
tivna (–) za mjesta južno od Sarajeva.



Kibla-sat je vrijeme kada je pravac sjenke nekog promatranog 
predmeta nasuprot pravcu Kible. To znači da ako se nalazite u ne-
kom mjestu gdje vam nije poznat pravac prema Kibli, tog dana u 
vrijeme navedeno u koloni Kibla-sat pogledajte sjenku nekog pred-
meta. Pravac prema Kibli je nasuprot sjenci promatranog predmeta.

Pošto za mjesne vremenske razlike uzimamo u obzir i geografsku 
širinu, mjesne su razlike različite za svaki mjesec kao i za pojedine 
vaktove:

a) zoru i izlazak Sunca,
b) podne,
c) ikindiju, zalazak Sunca i jaciju.

Lijeve stranice Kalendarskog dijela Takvima prikazuju vremena 
proračunata za Sarajevo. Desne stranice sadrže popis svih općina u 
Bosni i Hercegovini s mjesnim vremenskim razlikama za svaki mje-
sec. 

Ako je broj pozitivan, ta mjesna razlika se dodaje (+) vremenu 
u takvimu, a ako je broj negativan, ta vrijednost se oduzima (–) od 
vremena u takvimu.





 

















Pitaju te o mlađacima. Reci: “Oni su za ljude  orijentacija u vremenu 
kao što ukazuju i na početak hodočašća!”

(Kur’an, El-Bekare, 189. ajet)

